
91

E forse succedeiva quarche scena,

O uña dimostrazion scimili a quelle,

Che in çerti tempi l’è successo a Zena

Pe motivi ciù giûsti e idee ciù belle;

Se insemme con Colombo e ô pio Marcena

No s’inibarcavan sorve a caravelle,

Rodrigo e Alonzo in Palos conosciûi

Pe sûggetti autorevoli e temûi.


92

Commosso vivamente, ma a se stesso

Sempre eguale l'Eroe ô no s’avvilisce

In mezo ä turba, ch’a ô vorrieiva oppresso,

E tranquillo l'imbarco ô l’eseguisce;

Mentre senza ostentâ raggia e dispresso,

Nè mostrâ debolessa, ô compatisce

Sempre pin de coraggio e de speranza

Do popolo i trasporti e l’ignoranza.


93

O rè scimile a un monte ato che fêua

De l'atmosfera pâ ch’ô l’agge e çimme;

Ve pâ che a nebbia o a neive, che ghe vêua

L’inverno addosso, a ô soffochee a l'opprime,[sic]

E spesso ô vento, ô fulmine, a gragnêua

Ve creddeî ch’a ô desfasse e ch’a l’abimme;

Taxe ô vento, se discipa a tempesta,

A neive a se deslengua e ô monte ô resta.


94

A descoverta de Guanani ä vista

Presentava l’affresco do soffito;

Quanto a scena de Palos a l'ëa trista,

Questa ä gioia atrettanto a l’ëa d’invito;

L’ëa questa gioia infûsa dall’artista

Fin ne-ô vago e brillante colorito,

E ne-ô brio e ne-a grazia e ne-a bellessa

De figûe, di vestî, de l’isoa stessa.

